
44

Ed avanti che a Maddre a se rimette

Da-o spaximo causôu da sto resäto,

O tïa zû a rûbatton sensa permette

Che a l'arve a bocca e che a repigge fiato,

Quanto o sa dä conversa intorno a-o Loro,

Sbraggiando forte da sentîlo in côro.


45

E Sorelle ch'ëan zà tûtte in sospetto,

Ve-a diggo bella, a questa so sciortïa,

Se son dïte che a fûga do Loritto,

Atro a n'ëa che ûnn-a balla, ûnn-a boxïa

Missa a mëzo tra o Paddre e a Sûperiôa

Pe levâghe o piaxeì de sta demôa.


46

No ghe voeiva de ciû pe aççende a minn-a,

Piggiâ lampo a poviêa do mâ contento,

Che da-o celebre exilio in ta cuxinn-a,

Sentivan tûtte, imbozzonise drento;

- O Loro o l'è scappôu, l'è scappôu o Loro -

Sätan sciû, lascian tûtto, e via d'in côro.


47

E poi tûtte in cuxinn-a. - E chì m'arresto,

O benigni lettoî, per ûn momento,

Che, pe poeì comme va, descrive o resto,

Rende e scene con gûsto e sentimento,

Ghe vorrieiva ûn scrittô con tanto de...

A parolla che ven seï cöse a l[']é.

